
              ᑐᓴᒐᒃᓴᖅ 

 
ᒥᓂᔅᑕ ᓂᕆᐅᖕᓂᖃᑦᓯᐊᖅᐳᖅ ᒐᕙᒪᑐᖃᒃᑯᑦ ᑭᐅᔾᔪᑎᖓᓐᓂᒃ 

ᑖᒃᑯᐊ 
ᓄᓇᕗᒥ "ᑐᓴᖃᑦᑕᐅᑎᓕᕆᔾᔪᑏᑦ ᐅᓪᓗᒥᒧᑦ 

ᐊᙳᑎᒋᒋᐊᖃᕐᓂᖏᓐᓂᒃ" 
 

ᐃᖃᓗᐃᑦ, ᓄᓇᕗᑦ(ᐊᐅᒍᓯ 31, 2001) - ᐃᑯᐱᒡᕕᓕᕆᔨᒃᑯᑦ ᒥᓂᔅᑕᖓᑦ ᐅᓛᔪᒃ ᐊᑭᓱᒃ 
ᐅᖃᓚᐅᖅᑐᖅ ᓂᕆᐅᖕᓂᖃᑦᓯᐊᕐᓂᕋᖅᑐᓂ ᒐᕙᒪᑐᖃᒃᑯᑦ ᐃᓕᑕᖅᓯᓯᒪᓂᖏᓐᓂᒃ ᑕᒪᒃᑯᐊ 
ᐊᙳᑎᑎᑕᐅᒋᐊᖃᕐᓂᖏᑦ ᖃᖓᑦᑕᖅᑎᑕᐅᓯᒪᔪᒃᑯᑦ ᑐᓴᖃᑦᑕᐅᑎᓕᕆᔾᔪᑕᐅᒋᐊᓖᑦ 
ᓄᓇᕗᒧᑦ. 
 
ᒥᓂᔅᑕ ᐊᑭᓱᒃ ᑲᑎᖃᑎᖃᓚᐅᕐᒪᑦ ᓂᐅᕈᑎᒃᓴᓕᐅᕐᕕᒡᔪᐊᓄᑦ ᒥᓂᔅᑕ ᐳᕋᐃᐊᓐ ᑑᕙᓐ 
ᐱᓇᓱᐊᕈᓯᐅᓚᐅᖅᑐᒥ ᑲᖏᖅᖠᓂᕐᒥ ᐅᖃᐅᓯᖃᕆᐊᖅᑐᖅᑐᑎᒃ ᑲᓇᑕᐅᑉ 
ᐱᓕᕆᐊᕆᒋᐊᖃᖅᓯᒪᔮᓂᒃ ᐱᑕᖃᖅᑎᑦᓯᓗᑎᒃ ᓱᑲᑦᑐᓂᒃ ᖃᕆᓴᐅᔭᒃᑯᑦ 
ᐊᑐᕈᓐᓇᕆᐊᖃᕐᓂᖏᓐᓂᒃ ᑲᓇᑕᒥᐅᓕᒫᑦ ᐊᕐᕌᒍᐊᓂ 2004.  ᐅᖃᐅᓯᖃᓚᐅᖅᑐᑦ 
ᐱᓕᕆᐊᒃᓴᓪᓗᐊᑕᕐᓂᒃ ᑐᓴᖃᑦᑕᐅᑎᓕᕆᔾᔪᑎᒃᓴᐃᑦ ᐱᕙᓪᓕᐊᑎᑕᐅᓂᖏᓐᓂᒃ ᓄᓇᕗᒥ 
ᑮᓇᐅᔭᓕᐅᕈᑎᒃᓴᓄᑦ ᐊᒻᒪᓗ ᐊᒃᑐᐃᒐᔭᕐᓂᖏᑦ ᐊᑐᓕᖁᓯᒪᔭᖏᑦ ᑲᓇᑕᒥ 
ᑐᓴᖃᑦᑕᐅᑎᓕᕆᓂᕐᒧᑦ ᕿᒥᕐᕈᔩᑦ, ᓴᖅᑭᑎᑕᐅᓚᐅᖅᑐᖅ ᐊᐅᔭᖅ ᐱᒋᐊᕐᓂᖓᓂ. 
 
"ᒥᓂᔅᑕ ᑑᕙᓐ ᓇᓗᓇᐃᖅᓯᓚᐅᖅᑐᖅ ᓄᓇᕗᑦ ᖃᓄᐃᓕᖓᓂᖓᓂᒃ, ᑖᓐᓇ 
ᐊᕕᒃᑐᖅᓯᒪᓂᑐᐊᖑᖕᒪᑦ ᑲᓇᑕᒥ ᑕᒪᒃᑯᐊ ᐃᓄᖁᑎᖏᑦ ᑕᑎᒃᓴᖃᕆᐊᖃᒻᒪᕆᒃᑎᓪᓗᒋᑦ 
ᖃᖓᑦᑕᖅᑎᑕᐅᓯᒪᔪᓂᒃ ᑐᓴᖃᑦᑕᐅᑎᓕᕆᔾᔪᑎᒃᓴᓂᒃ," ᒥᓂᔅᑕ ᐊᑭᓱᒃ ᐅᖃᓚᐅᖅᑐᖅ.  
"ᑕᒪᓐᓇ ᓴᖅᑭᑎᑦᓯᖏᒻᒪᑦ ᓄᓇᕗᒥᐅᓄᑦ ᐊᒃᓱᕉᑎᒋᒋᐊᖃᖅᑐᑐᐊᓂᒃ ᐊᔾᔨᐅᖏᑦᑐᓂᒃ 
ᑲᓇᑕᒥ, ᑭᓯᐊᓂᑦᑕᐅᖅ ᐱᕕᒃᓴᖃᖅᑎᑕᐅᑦᓯᐊᕐᒪᑕ ᐱᕙᓪᓕᐊᑎᑕᐅᔾᔪᑎᒃᓴᖏᓐᓂᒃ 
ᑮᓇᐅᔭᓕᐅᕈᑕᐅᔪᓐᓇᖅᑐᑦ." 
 
ᒥᓂᔅᑕ ᐊᑭᓱᒃ ᐱᑕᖃᖅᑎᑦᓯᓚᐅᖅᑐᖅ ᒥᓂᔅᑕ ᑑᕙᓐᒧᑦ ᑐᑭᓯᒋᐊᖅᑎᑦᑐᓂᐅᒃ 
ᖃᓄᐃᓕᖓᓂᖓᓂᒃ ᑖᒃᑯᐊ ᐊᑐᓕᖁᔭᓕᐊᕆᓚᐅᖅᑕᖏᑦ ᓄᓇᕗᒥ ᑐᓴᖃᑦᑕᐅᑎᓕᕆᓂᕐᒧᑦ 
ᖃᐅᔨᓴᖅᑏᑦ.  ᓯᑦᑏᕕᕆᒥ, ᓂᐅᕈᑎᒃᓴᓕᐅᕐᕕᒡᔪᐊᓕᕆᓂᕐᒧᑦ ᐊᖓᔪᖅᑲᐅᑏᑦ 

ᐃᖃᓗᖕᓅᕐᓂᐊᖅᑐᑦ ᑲᑎᖃᑎᖃᕆᐊᖅᑐᕐᓗᑎᒃ ᓄᓇᕗᒥ ᑐᓴᖃᑦᑕᐅᑎᓕᕆᓂᕐᒧᑦ 
ᖃᐅᔨᓴᖅᑎᓂᒃ ᐊᒻᒪᓗ ᕿᒥᕐᕈᒋᐊᖅᑐᕐᓗᑎᒃ ᐊᑐᓕᖁᔭᐅᓯᒪᔪᓂᒃ.  ᑭᒃᑯᑐᐃᓐᓇᕐᓄᑦ 
ᓴᖅᑭᑕᐅᔪᓐᓇᕐᓂᐊᖅᑐᑦ ᑭᖑᓪᓕᖅᐹᒥ ᐅᓂᒃᑳᓕᐊᕆᓯᒪᔪᖅ ᕿᑎᕈᔪᐊᓂ ᐊᒃᑑᕝᕙ. 
 
"ᐱᒻᒪᕆᐅᕗᖅ ᑲᓇᑕᒥᐅᓕᒫᑦ ᐃᓕᑕᖅᓯᓯᒪᒋᐊᖃᕐᓂᖏᑦ ᖃᓄᖅ ᐋᖅᑭᒐᔭᕐᓂᖓᓂᒃ ᑕᒪᒃᑯᐊ 
"ᑐᓴᖃᑦᑕᐅᑎᓕᕆᓂᕐᒧᑦ ᐃᓗᐊᙱᔾᔪᑕᐅᔪᑦ" ᓄᓇᕗᒥ," ᒥᓂᔅᑕ ᐊᑭᓱᒃ ᐅᖃᓚᐅᖅᑐᖅ.  
"ᓱᑲᑦᑐᒃᑯᑦ ᖃᕆᓴᐅᔭᒃᑰᖅᑎᑦᓯᖃᑦᑕᕆᐊᖃᕐᓂᖅ ᐱᒻᒪᕆᐅᖕᒪᑦ ᐃᓄᖏᓐᓄᑦ ᑕᓗᕐᔪᐊᑉ 
ᑕᐃᒪᐃᒻᒪᑦ ᐃᓄᖏᓐᓄᑦ ᑐᕌᓐᑐ.  ᖁᕕᐊᓱᒃᐳᖓ ᒥᓂᔅᑕ ᑑᕙᓐ ᑭᒃᑯᑐᐃᓐᓇᐃᑦ ᑐᓵᑎᓪᓗᒋᑦ 
ᑐᓴᖅᑎᑦᓯᓚᐅᕐᒪᑦ ᑕᒪᑐᒥᖓ ᖃᓄᐃᓕᖓᓂᐅᔪᒥᒃ ᐊᒻᒪᓗ ᐅᖃᐅᓯᖃᕆᐊᖅᐸᓪᓕᐊᓕᖅᑐᑎᒃ 
ᑕᒪᑐᒥᖓ ᐃᓚᐅᑎᑕᐅᓪᓗᓂ ᑲᓇᑕᒥ ᑐᓴᖃᑦᑕᐅᑎᓕᕆᔾᔪᑕᐅᔪᓄᑦ." 
 
 
ᑐᑭᓯᒋᐊᒃᑲᓐᓂᕈᒪᒍᕕᑦ, ᐅᖃᕐᕕᒋᓗᒍ: 
 
ᓗᐃᔅ ᕗᐊᑯ 
ᐊᐅᓚᑦᑎᔨᐅᑲᐃᓐᓇᖅᑐᖅ, ᑐᓴᖃᑦᑕᐅᑎᓕᕆᓂᕐᒧᑦ 
ᓄᓇᕗᑦ ᒐᕙᒪᖏᑦ 
ᐅᖃᓘᑖ: (867) 975-6000 
ᓱᑲᑦᑐᒃᑯᑦ: (867) 975-6099 
lwalker@gov.nu.ca 


